
SAOPŠTENJE ZA JAVNOST

Na konferenciji u Istanbulu stvorena platforma za dalji razvoj mreža žena preduzetnica u Jugoistočnoj Evropi 

ISTANBUL/SARAJEVO, 22. septembar/rujan 2010. godine – Učesnici Prvog foruma žena preduzetnica iz Jugoistočne Evrope (JIE) danas su se u Istanbulu dogovorili da se stvori stalna platforma za razmjenu iskustava i najboljih praksi i da se promovira dalji razvoj mreža žena preduzetnica u regionu. 
Forum su organizirali Organizacija za industrijski razvoj malih i srednjih preduzeća Turske (KOSGEB) i Sekretarijat Vijeća za regionalnu saradnju (RCC) u saradnji sa Ekonomskom komisijom Ujedinjenih nacija za Evropu (UNECE), a pod pokroviteljstvom Vlade Republike Turske. 
Ovaj dvodnevni događaj posvećen ženama preduzetnicama koje namjeravaju da prošire ili uvedu novine u svoje poslovanje dio je projekta kojeg su izradili Sekretarijat RCC-a i UNECE, a čiji je početak rada obilježen u oktobru/listopadu 2009. godine u Sarajevu. 
Projekat se bavi sa pet glavnih pitanja sa kojim se susreću žene preduzetnice u Jugoistočnoj Evropi: mogućnosti umrežavanja kroz regionalne forume, izrada politika, pouzdana statistika kroz izradu relevantnih pokazatelja, pristup kreditnim sredstvima kroz nove finansijske pakete i unaprijeđenje specifičnog znanja i vještina kroz izgradnju kapaciteta. Aktivnosti u okviru projekta su osmišljene tako da se pažnja posveti rješavanju ovih poteškoća i potakne preduzetnički potencijal žena. Sa tim ciljem su učesnici Foruma usvojili i zajedničku izjavu.
U uvodnom obraćanju učesnicim su se obratili generalni sekretar RCC-a, Hido Biščević; ministrica za porodična pitanja Turske, Selma Aliye Kavaf; ministar industrije i trgovine Turske, Nihat Ergün; predsjednik KOSGEB-a, Mustafa Kaplan; šef Odjela za Balkan Ministarstva vanjskih poslova Republike Turske, Gül Büyükerşen Oral; i viša službenica za socijalna pitanja pri UNECE-u, Malinka Koparanova.

„Žene preduzetnice iz JIE mogu i trebaju dati značajan doprinos razvoju regiona, oživljavanju ekonomskog rasta i otvaranju novih radnih mjesta,“ rekao je generalni sekretar Biščević u svom uvodnom obraćanju. 
„Potrebna je hrabrost, znanje i istrajnost da se započne svoj posao i da on uspije. Siguran sam da će današnji sastanak biti početna osnova za snažnije umrežavanje žena preduzetnica u JIE. Možete računati na podršku RCC-a ovoj veoma važnoj inicijativi.“

Biščević je podsjetio da se početak projekta podudario sa obnovljenim naglaskom Evropske komisije na više preduzetničku Evropu i žensko preduzetništvo što se smatra prioritetnim stubom nedavno donesenog evropskog Zakona o razvoju malih preduzeća. 
„Kako su zemlje regiona sve bliže pristupanju EU, tako se okrećemo zemljama članicama EU da daju svoj doprinos ovoj važnoj regionalnoj inicijativi kroz obilje znanja, stručnosti i resursa koje posjeduju. Uvjeren sam da udruženim snagama možemo postići ono što je najbolje za dobrobit naših građana i razvoj našeg regiona.“

Među učesnicima ovog događaja bila su nacionalna udruženja žena preduzetnica, kao i istaknute žene preduzetnice iz Jugoistočne Evrope. 

_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala i parlamentarnu saradnju. Sjedište RCC-a je u Sarajevu, Bosna i Hercegovina.

